
KUALA LUMPUR (29 DISEMBER 2023) — Suruhanjaya Hak Asasi Manusia Malaysia
(SUHAKAM) bimbang dengan laporan mengenai penahanan 171 pekerja Bangladesh yang
dieksploitasi dan diperdagangkan ke Malaysia dengan janji pekerjaan palsu walaupun telah
membayar yuran pengambilan kerja yang tinggi. Sebelum itu, mereka telah berjalan ke balai polis
Bayu Damai, Johor untuk membuat laporan bahawa mereka telah diperdaya oleh ejen yang
menjanjikan peluang pekerjaan. Situasi yang mendesak telah mendorong mereka untuk membuat
laporan walaupun menyedari akan risiko penahanan, penangkapan dan dihantar pulang.

SUHAKAM berpendapat bahawa mangsa-mangsa ini terdesak sehingga mereka terpaksa
melaporkan perkara ini kepada pihak polis sebagai usaha terakhir untuk kembali ke negara asal
meskipun mengalami penderitaan dan kerugian kewangan yang besar. Mereka telah diperdaya dan
masuk ke Malaysia dengan pas imigresen yang sah dan ini menunjukkan kemungkinan
penguatkuasaan yang lemah dan amalan rasuah dalam agensi-agensi yang berkaitan.

SUHAKAM telah mengeluarkan banyak kenyataan mengenai perhambaan moden dan
pemerdagangan manusia bertopengkan proses pengambilan secara “sah" tetapi jelas tidak
berperikemanusiaan, menyalahguna dan mengeksploitasi migran. Pendirian SUHAKAM
mengenai isu pekerja migran sentiasa berpaksikan kepada prinsip keadilan, termasuk pendidikan
kepada orang ramai dan industri tentang akauntabiliti dalam amalan perniagaan dan penghormatan
kepada hak asasi manusia.

Oleh itu, SUHAKAM menyeru dan menggesa Kerajaan untuk menangani perkara ini dengan serius
dan melaksanakan tindakan berikut:

i Menubuhkan pasukan petugas khas untuk membantu penyiasatan yang menyeluruh dan
telus, mengenal pasti kelemahan dan yang paling utama, syor-syor tindakan yang perlu
diambil terhadap pihak yang terlibat dalam proses pemerdagangan manusia yang tidak
berperikemanusiaan ini;

ii. Mempercepatkan pelaksanaan syor-syor dalam “Laporan Jawatankuasa Bebas
Pengurusan Pekerja Asing” yang merangkumi isu-isu amalan tidak beretika, tidak sihat,
dan tidak adil dalam pengambilan pekerja asing. Sistem pemantauan pekerja asing juga
harus dipertingkatkan untuk memastikan persekitaran kerja yang adil dan selamat untuk
pekerja migran, berkerjasama dengan negara asal untuk mewujudkan laluan
penghijrahan yang selamat;

iii. Berusaha ke arah pembaharuan yang menyeluruh dari segi dasar, proses, akauntabiliti
dan ketelusan dalam pengambilan dan pengurusan pekerja migran dan menubuhkan
satu Kementerian yang khusus bagi pengurusan hal ehwal pekerja asing di negara ini.

SUHAKAM menyeru agensi yang berkaitan untuk segera menangani isu pengurusan pekerja asing
yang telah lama berlarutan di Malaysia. Isu-isu pencabulan hak asasi manusia dan kurangnya
tindakan yang kukuh serta sikap tidak acuh yang berterusan hanya akan mencerminkan Malaysia
sebagai negara yang tidak mempunyai belas kasihan terhadap maruah dan nilai-nilai kemanusiaan.

